
Foi unha periodista e escritora galega que 
este ano se converte na protagonista do 
Día Das Letras Galegas. 

Begoña tiña un marcado carácter femi-
nista que define tamén as súaliteratura.

Nas súas obras reescribe grandes clásicos 
dende unha ollada feminina.
 
Dálles voz a Penélope e Circe, relatando 
o que nunca se contou delas, en “Circe ou 
o pracer azul”.

En “Morgana en Esmelle”, reescribe este 
mito artúrico desde unha perspectiva 
máis contemporánea.

En todas as súas obras, dálles voz as 
mulleres e convérteas en protagonistas.

Begoña non só nos deixa un legado 
literario, tamén nos deixa unha visión 
máis feminina. Un compromiso social 
para darlle voz as mulleres. 

Por Begoña, por Penélope e Circe, 
por Morgana e por outras tantas máis...

E S T E  D Í A  D A S  L E T R A S  G A L E G A S

Con Rosa Martínez no programa ¡¡Trécolas!! da Radio Galega
(Vigo, comezos da década de 1990)

Begoña Caamaño le un manifesto na primeira manifestación contra a guerra 
do Golfo.

Cuberta de Morgana en Esmelle 
(2012), segunda novela da autora.

Cuberta de Circe ou o pracer do azul 
(2009), primeira novela da autora.

E S T E  D Í A  D A S  L E T R A S  G A L E G A S

C A T E G O R Í A 
adulta

M I C R O R R E L AT O S

EN HOMEN AX E A 
BEGOÑ A
CAAM AÑ O



06

María José Iglesias Ageitos
1º Posto
Categoría adulta

Semellaba allea ó paso do tempo a aldea 
de Goirís, onde coexistían Pepa, Manuela 
e Ramona, coevas preto de cumprir os 
noventa anos e superviventes dun mundo 
engurrado nun pergameo sen memoria.
 
Mantiñan férrea a súa amizade dende 
a nenez e coñecían de primeira man o 
que custa non naufragar amarradas ó 
salvavidas do matriarcado. O truco da 
súa heroica perseveranza foi seguir cara 
adiante o camiño sen mirar atrás, non 
tentar encher os ocos das ausencias con 
outra cousa distinta ó conformismo da 
monotonía. E esa actitude foi a chave da 
súa resignación.

A Pepa morréralle o mozo co que ía casar 
afogado na derradeira marea no Gran 
Sol. A Manuela emigroulle o pai dos seus 
catros fillos a Arxentina e non tivo mais 
novas e Ramona era viúva, en fiel casoiro 
coas feridas abertas da guerra civil.

A terra fornecíaas de todo o necesario. 
Espadelaban o liño, ordeñaban as vacas, 
tecían colchas nos seus teares con 
alegres motivos ornamentais, ían moer o 
millo ó muíño e tocaban a pandeireta.

Soas, naquel recuncho agochado da 
civilización moderna, vestixios doutra 
vida, esperanzadas coa visita dos netos, 
dos sobriños ou de calquera parente o 
que agasallar cun anaquiño de queixo, 
cunha empanada de millo ou coa quen-
tura dunha colcha de tear, todo froito das 
súas mans, o instrumento esencial dando 
forma e sostendo o seu pequeno gran 
mundo mentres suxeitan a pandeireta 
e se dispoñen a interpretar a vindeira 
cantiga. Porque a vida de moitas mulleres 
é coma unha colcha de tear, silente e 
corida, cun propósito esencial: acubillar 
os soños de cantos comparten camiño ó 
seu carón.

Vai de
mulleres… 
afincadas 
na terra.

Do amor. Aquilo era froito do amor, 
do máis ardente pero tamén novo e 
inocente. Do amor profundo de dúas 
persoas descubrindo a vida, como 
podía ser aquilo unha deshonra?
Por que a sinalaban pola rúa? Pregun-
tábase cada mañá mentres cruzaba 
a praza da vila de camiño a servir 
na casa grande, notando as olladas 
cravándose nas costas coma silvas. 
As mulleres calaban ao vela pasar. 
Os homes sorrían coa suficiencia de 
quen sabe que o xuízo nunca caerá 
sobre eles. Na igrexa, o cura falaba da 
decencia e do pecado, coma se toda 
a culpa do mundo puidese habitar nun 
único corpo de muller.

Por que a casa se convertera nun 
velorio? A súa nai movíase pola cociña 
cunha pena resignada, esa tristura 
herdada de xeración en xeración entre 
mulleres educadas para soportar e ca-
lar. Os seus irmáns andaban rabiosos, 
non pola súa dor, senón pola vergoña 
propia. As súas irmás evitaban defen-
dela; levaban demasiado tempo apren-
dendo que, ás veces, para sobrevivir, 
había que apartarse da que caía. Na 
casa tampouco había refuxio.

Por que tiña que se esconder? Vivían 
nunha vila mariñeira da Costa da Morte, 
onde o vento leva e trae os segredos 
máis rápido cas ondas botan fóra os 

cadáveres dos naufraxios. As tardes de 
inverno enchíanse co son das campás 
e o das conversas baixas das veciñas 
detrás das cortinas. Mais ela seguía 
camiñando dereita, coa cabeza alta.
Onde quedaran as promesas? Ás 
veces víao ao lonxe. Na esquina da 
taberna. Á saída do peirao. Entre os 
homes que falaban alto e rían tranqui-
los, protexidos pola impunidade antiga 
que sempre acompañara aos homes. 
El desviaba a mirada ao atoparse coa 
dela. Facíao rápido, case con habilida-
de, mais seguía facendo a súa vida sen 
castigo ningún. A vergoña non levaba o 
seu nome.

Ela comprendeu entón que o pecado 
non era amar nin crer en promesas 
baldeiras. O pecado, se acaso existía, 
era o silencio covarde que deixaba 
ás mulleres soas fronte ao mundo. 
Aprendeu, que ela andaría sempre coa 
cabeza erguida e el coa ollada sempre 
esquiva e baixa por medo a se recoñe-
cer noutros ollos.
O tempo pasaba, as miradas facíanse 
máis duras, mais dentro dela medraba 
algo distinto ao medo. A certeza de 
que non debía pedir perdón por vivir o 
seu propio desexo, por decidir sobre 
o seu corpo, por querer seguir adiante 
malia todos.
Cando chegou a primavera, sentou 
xunto á ventá aberta, o sal entraba 
polas fiestras, pegábase á pel e o 
vento do mar enchía a casa de luz, e 
mentres na aldea seguían murmurando, 
ela pousou unha man sobre o ventre 
redondo e avultado e sorriu coma quen 
garda unha vitoria. Colleu as agullas e 
comezou a calcetar uns peúgos porque 
aquilo que medraba dentro dela, non 
era unha deshonra, era vida. E ela 
estaba disposta a defendela.

Gemma Rojo López
2º Posto
Categoría adulta

Onde quedaran 
as promesas?

Jacobo Vieites Sánchez
3º Posto
Categoría adulta

Chamárona Galicia antes de ser terra e 
fogar, nacida entre a choiva, a néboa, 
as árbores e a salitre. Era unha muller 
camiñando entre montes que aínda non 
sabían que eran montes, entre
ríos que buscaban o mar e faros que 
guiaban as almas perdidas.

Unha figura abrumada ante a beleza do 
lugar que a rodeaba. Incapaz de conter a 
emoción, dos seus ollos brotaron bágoas 
e das mesmas brotarían as súas quince 
fillas. Fillas de pel húmida e forza inque-
brantable.

Medraron libres, buscando o seu propio 
camiño, procurando o horizonte.

Pero un día o ceo cambiou. Chegou unha 
sombra sen nome, unha forza escura e 
seca que quería arrebatar a Galicia as 
súas costas, endurecer os seus camiños, 
secar as súas fontes e calar as súas 
voces.

Aquel inimigo alleo decatouse de que non 
había mellor forma de ferir o corazón de 
Galicia que arrebatarlle o seu ben máis 
prezado, as súas fillas.

A sombra perseguiunas entre os cami-
ños e os prados, entre os montes e as 
aldeas, baixo o sol e as estrelas. Elas 
fuxían tecendo os seus propios destinos, 
berrando en forma de ondas,
mentres as montañas tremían. Mais, 
incluso no fogar da fin do mundo, foron 

acurraladas polo seu implacable perse-
guidor.

Entón Galicia fixo o que faría calquera 
nai e, chea de amor, abrazou as súas 
temorosas fillas.

Cos seus brazos, co seu corazón, con 
toda a súa alma. Chamou a cada unha 
polo seu nome mentres o vento e o mar a 
escoitaban. E o mar, aflixido e compasivo 
ante aquela muller que o respectara des-
de a súa chegada, ergueuse e pronun-
ciou unha palabra breve, antiga, chea de 
vida que o cambiaría todo: ría.

A primeira en fundirse foi Vigo, deixándo-
se levar baixo o luscofusco. Logo Arousa, 
que se abriu como un surco fermoso 
cheo de illas. Muros bailou ata volverse 
curva. Noia fíxose líquida entre o seu so-
rriso silencioso. E así cada unha aceptou 
o seu destino, creando o seu propio ca-
miño. Ata que as quince fillas de Galicia 
deixaron de ser simples mortais para 
converterse en fontes de vida eterna.
Cando o inimigo chegou, xa non ha-
bía mulleres que deter. Só quince rías 
abrazadas por unha nai feita terra que 
xa nunca as abandonaría, por unha nai 
que ningunha sombra podería capturar 
xamais: Galicia.

Galicia Nai

C A T E G O R Í A 
xuvenil

Iria García
Sagrado Corazón de Placeres 

1º Posto
Categoría xuvenil

O faro de Fisterra lanzaba o seu último 
escintileo antes de que a néboa o engu-
lise todo. Clara apertou
contra o peito o libro de follas amarelas 
que a súa nai lle regalara vinte anos 
atrás, o día que ela, desafiando
a tradición, foi estudar Bioloxía a San-
tiago.

“As mulleres desta casa sempre volven 
ao mar”, dixéralle a súa nai, coas mans 
escarchadas de sal. Clara
non quixo entendelo entón.
Agora, tras o divorcio e o silencio dos 
fillos xa grandes, o mar chamábaa. No 
limiar da cabana de pedra, o
vento traía cheiro a algas e a memoria. 
Abriu o libro. Entre as súas páxinas 
recoñeceu a letra miúda da súa
bisavoa, que fora unha das últimas 
mariscadoras a pé: anotacións sobre 
mareas, lúas cheas e camiños
ocultos entre as rocas, para evitar que a 
marea as arrastrase.

Esa tarde, mentres descendía pola 
senda que levaba á cala dos Mortos, viu 
a unha muller encorvada sobre
a beira, peiteando a area cun anciño. 
Era unha estraña aparición, vestida de 
liño cru, co pelo tan branco
como a escuma.

—Esperaba que chegases hoxe —dixo 
a anciá sen levantar a vista—. A túa nai 
contoumo nun soño.
Clara sentiu un calafrío. A muller 
levantou entón o rostro e recoñeceu os 
mesmos ollos grises que vía cada
mañá o espello. Era ela, pero vella. 
Cincuenta anos maior. Unha versión que 
decidira quedarse cando o faro
aínda era débil.

—Son o camiño que non tomaches —
dixo a outra Clara—. A que nunca se foi. 
A que aprendeu a ler a néboa
e a tecer nasas. Tamén son feliz.
Clara caeu de xeonllos na area mollada. 
O mar, alá lonxe, ruxía unha única pala-
bra: lar. Entendeu entón que
a viaxe non fora para escapar do des-
tino das mulleres da súa terra, senón 
para regresar con todas as
versións de si mesma.

O destino
irrefutable

O marciano Krutl-677 axustou o seu tra-
dutor interplanetario e buscou a frecuen-
cia interestelar do seu planeta.
-Aquí Krutl-677, dende un punto do no-
roeste de España, ao que os residentes 
denominan Galicia.
-…
-Logo de levar oito ciclos lunares infiltrado 
nestes lares atópome en disposición 
de adiantar os primeiros resultados das 
miñas investigacións.
-…
-A miña misión centrábase no estudo 
dunhas criaturas extraordinarias e pecu-
liares ás que os expertos agrupan baixo 
a denominación de muller galega. Logo 
dun seguimento intensivo a estes seres, 
as miñas conclusións son as seguintes:
Nesta especie atópanse exemplares cun-
ha forza excepcional, capaces de supe-
rar todo tipo de adversidades. Criaturas 
modeladas co sabor do salitre do mar, 
que levan a voz do Atlántico na gorxa e o 
verde dos montes nos seus ollos. Seres 
misteriosos con poderes extraordinarios, 
capaces de interpretar o idioma da né-
boa, os ronquidos do mar, os sentimentos 
da choiva e mesmo a música dos ventos.
Segundo as miñas pesquisas, podemos 
clasificalas en tres subvariantes. A primei-
ra delas, fórmana as mulleres vencelladas 

á terra, heroínas que foron quen de soster 
o peso da historia nas súas mans, que 
coidaron das leiras e dos fillos mentres 
os homes emigraban a outros países na 
busca dunha vida mellor.
A segunda subvariante constitúena 
aquelas que teñen especial vinculación 
co mar. Divídense en distintos subtipos 
como o das percebeiras, no que se ato-
pan as que son capaces de conquistar 
as pedras dos acantilados para arrincar 
delas uns froitos estraños aos que cha-
man percebes; o subtipo das mariscado-
ras, que co seu esforzo extraen tesouros 
das entrañas do mar, ou o subtipo das 
redeiras, capaces de tecer complexas 
mallas coa sabedoría dos seus dedos, 
para que os pescadores consigan boa 
pesca.

A terceira subvariante fórmana as mulle-
res dotadas dun estraño poder nas súas 
gorxas. Este subgrupo adoita moverse 
en manada e, provistas duns estraños 
obxectos aos que denominan pandeire-
tas, fan reunións, tamén chamadas folia-
das, ata ben entrada a noite. O seu poder 
reside en que son capaces de levar nas 
súas voces a memoria das súas devan-
ceiras. Coa forza da súa oralidade, logra-
ron ser as gardiás dun idioma que foron 
transmitindo de xeración en xeración. 
Como peculiaridade, cabe destacar que, 
de cando en vez soltan berros saídos das 
entrañas, aos que denominan aturuxos, 
cos que quentan os corazóns de quenes 
as escoitan.

Á vista das miñas investigacións conclúo 
que a muller galega é unha das criaturas 
máis complexas das que hai no universo, 
unha raza superior na que caben pro-
dixios extraordinarios.
E sen máis, despido a conexión. Esta 
noite hai foliada e por nada da galaxia ma 
penso perder. Cambio e corto.

Adriana González
IES Plurilingüe Rosalía de Castro

2º Posto
Categoría xuvenil

Informe 
planetario

Cando a nai de Sofía morreu, ela tivo que 
valerse por se mesma, para ese entón era 
unha rapaza sen recursos para sobrevivir, 
terminou comendo sobras de xente amar-
gada que lle tiraba a comida ao chan sen 
consideración algunha.

Cando Sofía chegou á adultez, tivo que 
empezar a traballar moi duro polo seu 
futuro. Non porque non poidera estudar 
correctamente, a pesar de non estudar 
nunca na súa vida, o que pasaba era que 
tiña que estudar e traballar para pagar os 
seus estudos, e aínda que fora super-
dotada, non tiña a capacidade de facer 
miles de cousas á vez. Pero unha cousa 
si tiña claro as súas metas…

Esta nena adulta xa non era aquela nena 
que se deixaba humillar, se non, unha 
nena forte que tiña metas, queria con-
seguir que a través das súas historias a 
xente motivárase a ser mellor cada día, a 
ser empática cos demais, pero sen saber 
escribir non había maneira de lograrlo, co 
difícil que era chegar a graduarse sendo 
muller para outras mulleres, para ela era 
pan comido, o seu gran problema era 
o seu vacío, ao sentarse nunha mesa a 
comer e non ter a ninguén que a felicitara 
polos seus grandes logros, os cales ía 
obtendo cada día.

Sofía foi enchendo ese vacío pouco a 
pouco, como podía, sen deixarse decaer 
cada tarde, sen deixar de repasar un 
só día, sen deixar de pensar nas súas 
motivacións máis profundas.

Ao graduarse agradeceu aos seus 
profesores por facerle o grao en filoloxía 
tan complicado, porque así, dérase conta 
do moito que valía, do que era capaz de 
conseguir si se empeñaba en alcanzar 
calquera meta, tamén agradeceu as 
súas amizades Claudia e Mónica, por 
orientarla e darlle forzas cando xa non lle 
quedaban máis ás cales acudir, e a súa 
nai, que fixo que nunca rindérase.

Cando empezou a publicar os seus 
libros, recibiu unha fama increíble, a 
pesar de ser muller e non nacer nunha 
familia con moitos recursos, as súas 
novelas eran recoñecidas en todo o 
mundo e cando digo en todo o mundo, foi 
en todo o mundo. A xente pedíalle tantas 
continuacións e traduccións de cada libro 
a distintos idiomas, que
nunca se deu un tempo libre do cal dis-
frutar os seus triunfos. Pero de iso nunca 
se arrepentiu máis ben ese sempre foi o 
seu soño, chegar aos demais.

Sen embargo, sempre anhelou que a súa 
filla seguise os seus pasos, nunca quería 
abandonarla, quería ver cada triunfo da-
quela nena que estivo no seu ventre. Ao 
final, non seguiu os seus pasos, pero si 
triunfou na vida facendo que a súa nai So-
fía morrera tranquila, pero iso si, a súa nai 
a deixó con todas as comodidades ne-
cesarias para que non tivera problemas 
como tivo ela. Antes de que terminara a 
súa vida analizou todo o que lle pasou, 
todo o que logrou sen axuda de ninguén 
e sobre todo como chegou aos demais, 
a pesar do seu rango e tamén da forza 
para afrontar todo.

Valery Reyes
IES Ricardo Mella 

3º Posto
Categoría xuvenil

Ti eres máis 
forte que todo 
os desafíos

Recibimos este ano unha chea de relatos 
fermosos para celebrar o Día das Letras Galegas. 
A elección non foi nada doada, pero finalmente 
estes son os textos escollidos como favoritos 

polo noso xurado en cada categoría:

XIV CERTAME DE
MICRORRELATOS

